INNSPEL TIL KOMMUNEDELPLAN FOR SKULE 2010 – 2020
Hundvin er ei bygd i vekst. Dei siste åra har innbyggjartalet auka, både gjennom nye tilflyttarar og tilbakeflyttarar som tidlegare har hatt tilknytning til bygda og har kome ”heimatt”. Faktorar som gjer Hundvinbygda attraktiv er lett tilgjengeleg skule med oversiktlege skuleforhold, barnehage og butikk, samt godt lokalmiljø med trivsel for alle aldersgrupper. Auken i folketalet gav rom for å etablere ein barnehage i lokalmiljøet, og Hundvin NaturbarnehageAS  vart etablert i 2006. 
Hundvin Naturbarnehage AS har i 2009/2010 plass til 30 barn. Av desse kjem 27 stk frå Hundvin krets og skal dermed byrja på Skodvin skule når dei kjem i skulepliktig alder. Hundvin Naturbarnehage AS har et godt og nært samarbeid med Skodvin skule, og dette har vorte utvikla gjennom:

· Ein positiv og open dialog og innstilling om at partane vil utvikla eit godt samarbeid. 

· Utveksling av informasjon om undervisningsmetodar mellom pedagogar  i skulen og barnehagen

· Utveksling av informasjon om kvart enkelt barn (dersom foreldra har godkjend det) og barnegruppa mellom pedagogane.

· Deltaking på ulike arrangement på skulen, t.d. skulejogg, konserter, bake bollar, teater m.m.

· Barnehagen tek årlig i mot elever frå skulen for å gje dei erfaringar  frå barnehageyrket og OD–dag. 

· Besøk av kontaktlærar på førskuleklubben. 

· Avslutningsfest for førskulebarn og utdeling av ”mine – minner – perm ” frå barnehagen. 

Dette er eit tilbod som barnehagen ønskjer å oppretthalde, og eit tilbod som barnehagen fekk veldig positive tilbakemeldingar på etter tilsyn frå Lindås kommune i mars – 09. Barnehagen ser det som vanskeleg å oppretthalde eit like bra tilbod dersom Skodvin skule vert nedlagt. Det skal la seg gjere å oppretthalde informasjonsutvekslinga om barna, men dei ”små dryppa” som barna får med besøk til og frå skulen ser me da som vanskelegare å oppretthalde pga geografiske avstandar . Dette kan føre til at barna ikkje opplever overgangen frå barnehage til skule på ein trygg og positiv måte. Kommunedelplanen legg vekt på at 6-åringane skal få ein trygg overgang frå barnehage/heim til skule. Dette kan gjerast ved å ha kjente og trygge omgjevnader og kontakt med eit oversiktleg antal menneske. Me meiner difor at det vil vere betre for dei minste elevane å starte skulegangen sin på ein mindre nærskule.
Skodvin skule har i rapporten frå Norconsult fått påpeika at uteområda er fine. Skulen ligg også slik til at naturen er lett tilgjengeleg. Rapporten legg opp til ei investering i uteområde på 0,5 – 1 million pr skule. Me ser ikkje behovet for å oppruste uteareala på Skodvin skule for så store beløp. Borna frå Hundvin Naturbarnehage AS er vande med å vera ute i naturen. Dei utforskar ein bekk, dei klatrar i eit tre, dei løfter på ein stein og undersøkjer kva som rører seg under den. Dyre leikeapparat er ikkje ein viktig del av deira kvardag. Me er ikkje mot opprustning av uteområdet generelt, men trur at dette kan gjerast rimelegare sjølv med dagens krav til sikkerhet.  
Hundvin Naturbarnehage AS er ein god barnehage og har eit godt renomè hjå foreldre i krinsen.  Pedagogtettleiken er god, og ungane får individuell oppføljing. I tillegg fokuserer barnehagen på å bruke naturen og å være fysisk aktive, noko som foreldra ser på som svært positivt. I media les me om bekymring for at ungane beveger seg for lite i kvardagen. Dette gjeld heldigvis ikkje ungane våre.  Hvis skulen vert lagt ned, vil denne barnehagen verte mindre attraktiv. Færre familiar vil flytta til bygda og nokre familiar vil kanskje flytta frå bygda.  Andre foreldre vil føretrekkja å ha ungane i barnehage på Lindås. Dette vil kunna føra til eit redusert tilbod i barnehagen vår, og i verste fall nedleggjing. 
Planen nemner også ”dersom skulen på Skodvin vert lagt ned, må kommunen avhende bygget eller nytte det til andre føremål. T.d. kan det etablerast barnehage i bygget. Dersom det vert etablert barnehage kan anlegget framleis nyttast som samlingsplass for bygda.”  I Hundvinbygda har me allereie en barnehage som har plass til dei fleste av borna i krinsen.  I og med at Lindås kommune har full barnehagedekning, vil det vere lite sannsynleg at det er behov for endå ein barnehage i bygda. Ein plan om å benytta Skodvin skule som barnehage i framtida ser me og med bekymring på da dette vil skapa ei unødvendig konkurranse med bygdas godt drevne barnehage. Grunnlaget for sunn drift av to barnehager i bygda er ikkje til stades og forslaget for alternativ bruk av skulehuset bygger under dei negative ringvirkningane av ein nedlegging av Skodvin skule.  Me ser heller ikkje for oss kva dei andre døma på realistiske alternative bruksføremål kan vera. 

I kommunedelplanen vert det nemd at skulestørrelsen i liten grad påverkar kvaliteten på skulen. Det står også at kvaliteten vil vere avhengig av læraren sin faglege og pedagogiske kompetanse. Dette argumentet støtter opp om at det ikkje er nødvendig for elevane å gå på ein større skule for å få god kvalitet på skulen sin.  I rapporten står det også at ”det er mer spesialundervisning i små skoler. Det kan være en indikasjon på mer læringsproblemer blant elevene”. Dette kan imidlertid også skuldast at små skular lettare ”ser” elevane og deira behov, og at det er enklare å oppdage behova for spesialundervisning. Me reagerer på at rapporten tek ut enkeltelement og vinklar informasjonen slik at det skal vere fordelaktig for større skular, når punkta like gjerne kunne vore brukt i ein argumentasjon for mindre skular.
Rapporten frå Norconsult syner at det er behov for store investeringar, anten ein vel å vedlikehalde og oppruste bygga i den eksisterande skulestrukturen eller det må gjerast utvidingar ved endring av skulestrukturen. Tala i rapporten er inkludert mva. Kommunen vil få refundert momsen gjennom momskompensasjonsordninga, og dette vil vere med på å redusere det reelle investeringsbehovet. Kapitalutgiftene vil dermed også verte lågare.  Vedlikehaldsbehovet for Skodvin Skule er anslått til 10,3 mill. Dersom dette er riktig pris, vil talet uten moms vere 8,2 mill. Tilsvarande tal for det totale vedlikehaldsbehovet for alle skulane vil vere 178,9 mill utan moms mot 223,6 mill. inkl. moms. Også for investeringane i evt. nybygg vil ein få refundert momsen.
Hundvin er ei bygd med mange gode kvalitetar. Me har butikk, barnehage, skulekorps, bedehus, ungdomslag, bygdelag  og mange andre miljø / organisasjonar. Dugnadsanda og samhaldet er svært bra, noko som også vart observert av ordføraren under fesjå/familiedagen i slutten av september 2009. Å ha ein skule i bygda dreier seg om mykje meir enn berre sjølve skulen. Dersom skulen vert lagt ned vil det også få konsekvensar for aktivitetsnivået i bygda. Lindås kommune sin samfunnsvisjon er  ”Der draumar blir røyndom”. Me vonar at levekårsutvalget, formannskapet og kommunestyret ser heilskapen i det som skjer i bygda, og ikkje berre ser på skulespørsmålet. Det hjelper ikkje om kvaliteten på skulen vert betre  (utan at me ser noko i kommunedelplanen som underbyggjer det)  når kvaliteten for andre delar av samfunnet reduserast. Me oppfordrar kommunen til å la Hundvinbygda behalde eit mangfaldig tilbod også i framtida.
For å vurdere kva som skal skje med skulen, må ein også vurdere konsekvensar for andre aktivitetar og miljøet i bygda.

